
Bosna i Hercegovina 
Federacija Bosne i Hercegovine 
Tuzlanski kanton 
GRAD GRAČANICA 
GRADSKO VIJEĆE 
 
Broj premeta:  01- 04-05 004-2024 
Broj akta:  01-EN 
Gračanica,  6.12.2024. godine 
 
 

Z A P I S N I K 
SA KONSTITUIRAJUĆE SJEDNICE GRADSKOG VIJEĆA 

GRADA GRAČANICA 
 
 
Održana dana 22.11.2024. godine u Multimedijalnoj sali za sjednice Grada Gračanica sa 
početkom u 10,00 sati. 
 
Na početku sjednice, prisutni su bili svi članovi Vijeća. 
 
Pored članova Gradskog vijeća sjednici su prisustvovali: Gradonačelnik Sadmir Džebo, 
Gradska pravobraniteljica Jasminka Imširović, šefovi službi za upravu, predstavnici viših 
nivoa zakonodavne izvršne vlasti, te predstavnici sredstava informisanja. 
Radio Gračanica je vršila prijenos sjednice uživo. 
 
Sjednicu je otvorio i istom predsjedavao Mirzet Topčagić, Predsjedavajući Gradskog vijeća, 
iz prethodnog mandata, zajedno sa zamjenikom Dženitom Dugić i sekretarom Dženanom 
Tukulj. 
 
Zapisnik je vodio Hazim Iljazović, a vršilo se i tonsko snimanje sjednice. 
Tonski snimak sastavni je dio zapisnika. 
 
Nakon ovog dijela sjednice prisutnima se obratio Predsjedavajući. 
 
Mirzet Topčagić, Predsjedavajući: 
„Nakon nedavno održanih Lokalnih izbora od strane Centralne izborne komisije Bosne i 
Hercegovine dodjeljena su uvjerenja s kojim se potvrđuje mandat gradonačelnika, vijećnika u 
predstavničkom tijelu Grada Gračanica, i danas smo u prilici da izvršimo konstituirajuću 
sjednicu Gradskog vijeća Grada Gračanica za mandatni period 2024.-2028. godina. 
Podsjećanja radi, ovo su u poslijeratnom periodu u Bosni i Hercegovini bili 8. Lokalni izbori, 
što znači da započinje mandat 8. sazivu Gradskog vijeća Gračanica. Čestitam svima na 
osvojenim mandatima, kao i novoizabranom Gradonačelniku Grada Gračanica gospodinu 
Džebo Sadmiru, te vas pozivam da u narednom periodu djelujemo u skladu sa Ustavom, 
zakonom, Statutom i etničkim principima u korist naše lokalne zajednice i građana koje 
predstavljamo. Obzirom da je ova sjednica svečanog karaktera započet ćemo je intoniranjem 
himne Bosne i Hercegovine, te sve prisutne u sali pozivam da ustanemo.“ 
 
Intonirana je Himna Bosne i Hercegovine. 

Mirzet Topčagić, Predsjedavajući: 
„Obzirom da sjednici prisustvuje 29 vijećnika, trenutno je odsutan kolega Avdo Kurtović koji 
treba uskoro da se pojavi u sali, konstatujem da imamo kvorum za održavanje sjednice, te 
otvaram konstituirajuću sjednicu Gradskog vijeća Gračanica.  
Za današnju sjednicu predlažem sljedeći dnevni  red: 

1. SVEČANA IZJAVA VIJEĆNIKA I POTPISIVANJE SVEČANE IZJAVE 
2. IZBOR ČLANOVA KOMISIJE ZA IZBOR I IMENOVANJE 
3. IZBOR PREDSJEDAVAJUĆEG GRADSKOG VIJEĆA 
4. IZBOR ZAMJENIKA PREDSJEDAVAJUĆEG GRADSKOG VIJEĆA 

 
Nije bilo učesnika u raspravi o dnevnom redu. 
 
Dnevni red je jednoglasno usvojen. 
 
TAČKA 1 
SVEČANA IZJAVA VIJEĆNIKA I POTPISIVANJE SVEČANE IZJAVE 
 
Mirzet Topčagić, Predsjedavajući Gradskog vijeća je pozvao vijećnice i vijećnike da pristupe 
zajedničkom davanju svečane izjave a koja glasi: 
„Svečano izjavljujem i obavezujem se da ću povjerenu dužnost vijećnika Gradskog vijeća 
Gračanica obavljati savjesno i odgovorno, da ću se pridržavati Ustava Bosne i Hercegovine, 
Ustava Tuzlanskog kantona, Zakona i Statuta i zalagati se za ljudska prava i slobode i da ću u 
svim prilikama štititi interes Države Bosne i Hercegovine, Federacije Bosne i Hercegovine, 
Tuzlanskog kantona i Grada Gračanice i ravnopravnost naroda i građana.“ 
 
Zakletvu su položili sljedeći vijećnici: 
Almedin Okanović, Arnes Avdić, Avdo Kurtović, Hamdo Huskić, Haris Hasić, Imad 
Mustafić, Meliha Kurtović, Omer Ahmetović, Reuf Buljubašić, Sabiha Mujkić, Samra Delić, 
Selma Begović, Adnan Salihbašić, Dženita Dugić, Helvedin Okanović, Ibrahim Hasić, Mahir 
Delić, Mirzet Djedović, Mirzet Topčagić, Nadija Korić-Bećirović, Nedžad Devedžić, Tijana 
Lukić, Vahid Bajrić, Amel Iljazović, Ervin Alić, Mirza Okić, Demir Milkić, Nedžad Kulić, 
Edin Šehić i Mersiha Jogunčić. 
 
Prije nego što se prešlo na drugu tačku dnevnog reda, Predsjedavajući je konstatovao da je 
vijećnik Ibrahim Hasić napustio sjednicu. U sali je prisurno 29 vijećnika. 
 
TAČKA 2 
IZBOR ČLANOVA KOMISIJE ZA IZBOR I IMENOVANJE 
 
Predsjedavajući je pročitao prijedlog Rješenja o imenovanju Komisije za izbor i imenovanje 
(privremeno radno tijelo) 
 
Na osnovu člana 16. Statuta Grada Gračanica („Sl. glasnik Grada Gračanica“, broj: 1/23) i 
član 8. Poslovnika Gradskog vijeća Gračanica (Službeni glasnik Općine Gračanica“, broj 6/14 
i 7/18 i „Službeni glasnik Grada Gračanica“, broj: 3/20 i 1/21) Gradsko vijeće Gračanica na 
sjednici održanoj 22.11.2024. godine, d o n o s i 
 

R J E Š E NJ E 
o imenovanju Komisije za izbor i imenovanje 

(privremeno radno tijelo) 

 I 
U Komisiju za izbor i imenovanje imenuju se: 

1. Mustafić Imad, SDA-predsjednik 
2. Topčagić Mirzet, SDP-član 
3. Topčagić Ajdin, SBiH-član 
4. Mujić Alen, DF-član 
5. Musić Muharem, NS-član 
6. Hadžić Almir, NiP-član 

 
II 
Zadatak Komisije je da u skladu sa Zakonom o Gradu Gračanica, Statutom Grada Gračanica i 
Poslovnikom Gradskog vijeća, nakon obavljenih konsultacija sa političkim subjektima 
zastupljenim u novom sazivu Gradskog vijeća, na konstituirajućoj sjednici Gradskog vijeća 
predloži kandidate za izbor predsjedavajućeg Gradskog vijeća i zamjenika predsjedavajućeg, 
kao i da na narednoj sjednici predloži Gradskom vijeću izbor članova stalnih radnih tijela. 
 
 III 
Rješenje stupa na snagu danom objavljivanja u „Službenom glasniku Grada Gračanica“. 
 
Nije bilo učesnika u diskusiji. 
 
Izbor članova Komisije za izbor i imenovanje je jednoglasno usvojeno, sa 29 glasova „ZA“. 
 
Predsjedavajući je radi konsultacija izabranih članova odredio pauzu od 10 minuta. 
 
TAČKA 3 
IZBOR PREDSJEDAVAJUĆEG GRADSKOG VIJEĆA 
 
Imad Mustafić, Komisija za izbor i imenovanje: 
„Poštovani Gradonačelniče, poštovani Predsjedavajući, zamjenice predsjedavajućeg, 
poštovane novoizabrane vijećnice i vijećnici svima vam čestitam na ostvarenim rezultatima na 
prethodnim Lokalnim izborima, i nadam se da ćemo imati lijepu suradnju u ovom domu. U 
prethodnim konsultacijama koju je napravila privremena Komisija za izbor i imenovanje, te 
po uputama sekretarijata Vijeća, na isto je dostavljeno dva prijedloga za predsjedavajućeg 
Gradskog vijeća. U međuvremenu mi smo obavili i konsultacije i sa političkim subjektima 
koji nisu bili jedni od predlagača predsjedavajućeg Vijeća, sa političkim subjektom Naša 
stranka i NiP, oni u međuvremenu nisu predložili nikakva imena za predsjedavajućeg. Moja 
obaveza i zadaća je da danas predstavim dva prijedloga. Prvi prijedlog koji je došao u 
sekretarijat jeste prijedlog GO SDP Gračanica, a koji predlažu kandidata za predsjedavajućeg 
Gradskog vijeća Grada Gračanica vijećnika Mirzeta Topčagića. Drugi prijedlog koji je 
dostavljen u sekretarijat jeste zajednički prijedlog GO SDA Gračanica, GO SBiH i GO DF 
Gračanica koji predlažu za predsjedavajućeg Gradskog vijeća vijećnika Mirzu Okića. To su 
dosadašnja dva prijedloga koja imamo i o kojima se mi trebamo ovdje izjasniti danas.“ 
 
Učesnici u diskusiji: 
 
Arnes Avdić: 
„U ime Kluba SDA predlažem da glasanje za predsjedavajućeg bude javno.“ 
 
Zaključena rasprava. 

Prije nego što se pristupilo izboru predsjedavajućeg Gradskog vijeća, Predsjedavajući je dao 
na usvajanje prijedlog vijećnika Arnesa Avdića. 
 
Prijedlog vijećnika Arnesa Avdića da glasanje za predsjedavajućeg bude javno je usvojen sa 
19 glasova „ZA“ i 10 „SUZDRŽAN“. 
 
Prvi prijedlog za predsjedavajućeg Gradskog vijeća Mirzet Topčagić nije dobio potrebnu 
većinu sa 11 glasova „ZA“ i 18 „SUZDRŽAN“. 
 
Drugi prijedlog za predsjedavajućeg Gradskog vijeća Mirza Okić je dobio potrebnu većinu sa 
20 glasova „ZA“ i 9 „SUZDRŽAN“. 
 
Nakon glasanja, Mirzet Topčagić, Predsjedavajući Gradskog vijeća je čestitao novoizabranom 
predsjedavajućem na izboru, poželio mu uspješan rad i pozvao ga da pristupi stolu radnog 
predsjedništva kako bih nastavio da predsjedava ostatkom sjednice. 
U nastavku sjednice Mirza Okić je preuzeo predsjedavanje sjednicom. 
 
Mirza Okić, Predsjedavajući: 
„Uvaženi Gradonačelniče sa saradnicima, kolegice i kolege, članovi Komisije za izbor i 
imenovanje, prisutni zastupnici s viših nivoa, mediji, slušaoci Radio Gračanice sve vas 
srdačno pozdravljam. Prije nastavka sjednice iskoristit ću priliku da se zahvalim kolegicama i 
kolegama na ukazanom povjerenju i izbor na mjestu predsjedavajućeg Gradskog vijeća Grada 
Gračanica. Zaista mi je velika čast, a isto tako i velika odgovornost obnašati ovu poziciju, i 
trudiću se maksimalno da svojim zalaganjem i radom opravdam vaše povjerenje, kao i 
povjerenje građana. Pred nama je mandatni period od četiri godine u kojem ćemo, ubjeđen 
sam, svi skupa donijeti dosta dobrih odluka i uraditi mnogo projekata kako bi unaprijedili 
uslove života naših građana u svakoj mjesnoj zajednici na području Grada Gračanica. 
Gradsko vijeće Gračanica je u ovom mandatu osvježeno sa dosta mladih vijećnica i vijećnika, 
i novoizabranom Gradonačelniku Sadmirom Džebom, sa jednom novom energijom. Ovom 
prilikom želim javno da čestitam novoizabranom gradonačelniku Sadmiru Džebi i ubjeđen 
sam da ćemo svi biti na visini zadatka. Još jedanput svima se zahvaljujem.“ 
 
TAČKA 4 
IZBOR ZAMJENIKA PREDSJEDAVAJUĆEG GRADSKOG VIJEĆA 
 
Imad Mustafić, Komisija za izbor i imenovanje: 
„Čestitam novoizabranom predsjedavajućem Gradskog vijeća i želim mu uspješan rad. 
Takođe, na privremenu Komisiju za izbor i imenovanje, za izbor zamjenice predsjedavajućeg 
Gradskog vijeća došla su dva prijedloga, a u konstultacijama sa dva politička subjekta koja 
nisu dostavili svoje prijedloge oni su se izjasnili da nemaju prijedloga za izbor zamjenice 
predsjedavajućeg Gradskog vijeća. Na protokol je prvo došao prijedlog ispred GO SDP 
Gračanica i oni predlažu da zamjenica predsjedavajućeg Gradskog vijeća bude vijećnica 
Tijana Lukić. Drugi prijedlog je ispred GO SDA Gračanica, GO SBiH Gračanica, GO DF 
Gračanica da to bude vijećnica Selma Begović.“ 
 
Učesnici u diskusiji: 
 
Demir Milkić: 
„U ime parlamentarne većine tražim da se za ovu tačku izjašnjava javno.“ 

Zaključena rasprava. 
 
Prije nego što se pristupilo izboru zamjenice predsjedavajućeg Gradskog vijeća, 
Predsjedavajući je dao na usvajanje prijedlog vijećnika Demira Milkića. 
 
Prijedlog vijećnika Demira Milkića da glasanje za zamjenicu predsjedavajućeg bude javno je 
usvojen sa 20 glasova „ZA“ i 9 „SUZDRŽAN“. 
 
Ispravka krivog navoda: 
 
Mirzet Topčagić: 
„Samo radi zapisnika. Ako sam dobro čuo, mislim da je Predsjedavajući rekao da je prijedlog 
dobio potrebnu većinu, a prijedlog za javno glasanje, izvinjavam se nisam dobro čuo.“ 
 
Prvi prijedlog za zamjenicu predsjedavajućeg Gradskog vijeća Tijana Lukić nije dobila 
potrebnu većinu sa 11 glasova „ZA“ i 18 „SUZDRŽAN“. 
 
Drugi prijedlog za zamjenicu predsjedavajućeg Gradskog vijeća Selma Begović je dobila 
potrebnu većinu sa 19 glasova „ZA“ i 10 „SUZDRŽAN“. 
 
Prije nego što je zaključio sjednicu, Predsjedavajući je upitao prisutne u sali da li imaju 
potrebu da se obrate. 
 
Arnes Avdić, Klub SDA: 
„U ime Kluba SDA čestitam na izboru predsjedavajućeg i zamjenice predsjedavajućeg, i 
nadam se da ćemo u narednom periodu raditi što bolje znamo i možemo.“ 
 
Mersiha Jogunčić, Klub NS i NiP: 
„Svima zaista čestitam iskreno na osvojenim mandatima, čestitam novoizabranom 
Gradonačelniku. Nadam se i očekujem da će ovo Vijeće biti puno konstruktivnije od onog 
prethodnog, da ćemo sve odluke donositi onako kako je najbolje u interesu građana i Grada 
Gračanica, i želim nam u naredne četiri godine prosperitet i da u sljedećem nekom sazivu ko 
bude došao poslije nas kažu da ovo Vijeće je bilo produktivno, radili su i svaka im čast. Hvala 
svima i čestitke još jednom.“ 
 
Mirzet Topčagić, Klub SDP: 
„Pa evo i ja u ime Kluba SDP Gračanica želim da čestitam novoizabranom Predsjedavajućem 
Gradskog vijeća kolegi Mirzi Okiću, kao i zamjenici predsjedavajućeg Gradskog vijeća 
kolegici Selmi Begović. Takođe, u ime Kluba koristim ovu priliku da čestitam 
novoizabranom Gradonačelniku Grada Gračanica gospodinu Sadmiru Džebi, a nama svima u 
naredne četiri godine želim prije svega puno zdravlja, uspješnog rada i da zaista u narednom 
periodu radimo u interesu svih građana našeg grada.“ 
 
Demir Milkić, Klub DF: 
„U ime Kluba DF želim da čestitam novom rukovodstvu, a takođe u ime parlamentarne 
većine želim da kažem da parlamentarna većina, radni tim, užurbano radi na programu rada, 
radi javnosti da kažem, koji ćemo objaviti u narednim danima.“ 

Ervin Alić, Klub SBiH: 
„Evo i ja da vam se obratim u ime Kluba SBiH, nisam mogao da ne izađem. Želim da 
čestitam kolegi Mirzi i kolegici Begović na izabranim funckijama, a vama svim vijećnicima 
da čestitam na osvojenim mandatima. Vidim ovdje sada imamo i dosta ženske populacije, pa 
tako da ćemo u budućem radu vjerovatno morati malo biti i agilniji mi muški. Izvinjavam se,  
možda sam trebao prvo čestitati novoizabranom Gradonačelniku Grada Gračanica. Želim nam 
svima uspješan i sretan rad, i da svi radimo u interesu naroda od kojih smo dobili glasove.“ 
 
Edin Šehić: 
„Uvaženi novoizabrani Gradonačelniče, uvaženi Predsjedavajući i zamjenice 
predsjedavajućeg, prije svega da vama čestitam na izboru od strane građana i naravno od nas 
vijećnika. Pozdravio bih sve kolegice i kolege vijećnike, takođe, predstavnike viših nivoa 
vlasti, medije i slušaoce Radio Gračanica. Kao što je kolegica Mersiha rekla u ime Kluba, 
dakle, mi smo upravo predali Službi našu izjavu da ćemo u narednom periodu, u narednom 
četverogodišnjem mandatu nastupati kao Klub Naša stranka i Narod i Pravda, i kao 
najaktivniji vijećnici u proteklom mandatu sigurno ćemo i birati riječi i birati inicijative i 
natjerati da rade, evo kao što je kolega Milkić već rekao, parlamentarnu većinu sačinjenu od 
SDA, SBiH i DF-a. Dakle, podržati ćemo sve ono što je za dobrobit građana, objeručke, ali 
ćemo itekako kritizirati one stvari koje ne budu dobre, a to su građani se uvjerili u proteklom 
periodu. Dakle, drago mi je što sam evo zajedno s kolegicom Mersihom na jednoj liniji fronta 
i da ćemo djelovati u interesu građana. Još jednom želim vam svima uspješan četverogodišnji 
mandat, da nas zdravlje posluži i da donesemo puno boljitka za ovu našu lokalnu zajdnicu i za 
naše građane.“ 
 
Rahim Gadžić, Poslanik u Federalnom parlamentu: 
„Javio sam se da čestitam prvo našem Gradonačelniku i zaželim mu uspješan rad u narednom 
periodu, i nadam se da ćemo u narednom periodu opravdati povjerenje građana koji su dali 
mu podršku. Zatim, čestitam Predsjedavajućem i zamjenici predsjedavajućeg i svima vama 
gradskim vijećnicima koji su danas položili zakletvu i svečanu izjavu da ćete raditi u interesu 
svih građana. Ja se nadam da ćete u mandatnom periodu 2024.-2028. opravdati povjerenje 
građana i raditi u interesu svih građana na području Grada Gračanica. Ja vam čestitam i želim 
vam puno zdravlja u narednom mandatu.“ 
 
Dženita Dugić: 
„Prije svega javila sam se za riječ kao osoba koja je donedavno vodila funckiju zamjenice 
predsjedavajućeg. Želim svima vama da čestitam i vijećnicama i vijećnicima na osvojenim 
mandatima, želim vam puno sreće. Takođe, čestitam i novoizabranom radnom predsjedništvu, 
uvaženoj kolegici Begović, kao i kolegi Mirzi Okiću i želim vam puno sreće u daljnem radu. 
Takođe, ja se izvinjavam zaista ali čestitam i novoizabranom gradonačelniku Sadmiru Džebi, 
želim vam puno uspjeha. Iskoristit ću priliku da se zahvalim dosadašnjem gradonačelniku 
gospodinu Nusretu Heliću za sve ove godine rada i za sav trud koji je uložio u razvoj našeg 
Grada, a evo ja se nadam da ćemo nastaviti nizati i još veće uspjehe.“ 
 
Sadmir Džebo, Gradonačelnik: 
„Uvažene vijećnice i vijećnici, šefovi službi, uvaženi mediji, uvaženi Predsjedavajući i 
zamjenice predsjedavajućeg, dragi slušaoci Radio Gračanice ja vas s ove pozicije sve 
pozdravljam. Na samom početku čestitam na dobijenom mandatu, čestitam novoizabranim na 
poziciju predsjedavajućeg i zamjenice predsjedavajućeg. Pozicija gradonačelnika, sama ta 
riječ prvi čovjek grada nosi jako, jako veliku odgovornost. Pozicija gradskog vijećnika, ja 
vam mogu reći ništa manje nije, samo što je to podjeljeno na vas trideset, a gradonačelnik je 

jedan, ali nas 31 skupa zajedno imamo obavezu da radimo za dobrobit svih naših građana. 
Slušajući izjavu i zakletvu koju ste položili ne moramo ništa dalje pričati šta neko od nas 
očekuje ili šta trebamo raditi. Sama ta izjava je dovoljna i ako se budemo pridržavali svi te 
izjave biti će sasvim dovoljno, ništa nam više ne treba. Ja vas molim sve da u naredne četiri 
godine budete gradski vijećnici prije svega, a sve ostale stvari ja vas molim da ostavite po 
strani, ko dolazi ispred koje političke opcije, naravno niko to neće zanemariti na način da 
idete protiv svoje stranke. Ja ću biti u službi svih građana, ja ću biti gradonačelnik svih 
građana. Kandidat sam bio SDA i izabran sam kao gradonačelnik ispred SDA, i onog trenutka 
kada sam dobio povjerenje preko 11.000 ljudi to mene obavezuje da sam ja odgovoran svima, 
a ne samo jednoj stranci. Meni je bilo izuzetno zadovoljstvo, prije svega, i čast biti kandidat 
za gradonačelnika jednog grada kao što je Gračanica, a pogotovo koliko je to sad i 
zadovoljstvo ali i obaveza i odgovornost biti prvi čovjek Grada. Kako god mi radili ljudi će 
imati zamjerke, građani će imati zamjerke, ali mi ćemo znati svi ovdje u ovoj sali koji sjedimo 
da li su te zamjerke zaista osnovane ili je to nešto što nekome nije dobro objašnjeno ili kako 
god. Imamo mogućnost da neke stvari objasnimo ljudima, ali možemo objasniti prave stvari, 
ako smo radili dobro možemo to ljudima objasniti ko nije radio, ako ne budemo radili dobro 
mi to nikome nećemo moći opravdati, mi ne možemo opravdati loš rezultat. Meni je drago što 
je kolegica Dugić rekla, ja vam zaista svima želim, da nastavimo bolje i sve što je bilo dobro 
idemo popraviti. Dakle, sve dobre stvari treba samo poboljšati, a ono što nije bilo nešto dobro, 
što smatramo svi zajedno da nije bilo dobro to ćemo napraviti da bude dobro, kao gradski 
vijećnici i kao gradonačelnik, ništa drugo. Dakle, u ovom trenutku ja se nadam da će se 
kasnije skinuti ove naljepnice koje stoje za političke opcije, nadam se da ćemo poslije biti bez 
ovoga i da budemo svi gradski vijećnici, ništa drugo. Ja vam još jedanput svima čestitam, 
želim vam zaista u ove četiri godine prije svega zdravlja, želim da svi imate zdravlja i vaše 
porodice i svi ostali, i svim građanima našim zaista želim zdravlja, kako u ove četiri godine 
tako naravo i sve ostalo, a nama zaista želim jako, jako puno uspjeha i da budemo svi 
konstruktivni, da budemo parlamentarni, i evo još jedanput ću se pozvati na izjavu da se samo 
pridržavamo te izjave i ja mislim da će ovo biti uspješno Gradsko vijeće.“ 
 
Na kraju sjednice, Predsjedavajući je upoznao prisutne vijećnice i vijećnike da je svečana 
sjednica zakazana za 25.11.2024. godine u 09,30 sati. 
 
Sjednica je završena u 10,53 sati. 
 
 
 
 
 
ZAPISNIK VODIO:        PREDSJEDAVAJUĆI 
          GRADSKOG VIJEĆA 
 
_________________       ______________________ 
   Hazim Iljazović                 Mirza Okić 

